
Uqalimaariuqsaniq | Level 12
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development from  
emergent to fluent readers. 
 
 
 
 
 
 

   
 
 
 
 

 
Book details
Level: 12      
Text type: Fiction
Subjects/themes: Friendship, feelings, respecting differences, going to the library
Key features: 36 pages of text with supportive illustrations, third-person point of view, dialogue



ᑎᑎᕋᖅᑐᖅ 
ᔨᐊᓯ ᕼᐃᐅᓪ

ᑎᑎᖅᑐᒐᖅᑐᖅ 
ᐊᒫᓐᑕ ᓵᓐᑦᓚᓐᑦ

ᐅᑲᓕᒃᑯᒃ ᑲᓪᓚᒃᑯᒃ 
ᐅᖃᓕᒫᒐᖃᕐᕕᖕᒧᙵᐅᔫᒃ



	 ᐅᑲᓕᒃᑯᒃ ᑲᓪᓚᒃᑯᒃ ᐊᔾᔨᒌᖏᑦᑎᐊᖅᑑᒃ. 
	 ᐅᑲᓕᖅ ᓂᐱᖅᑯᖅᑐᓪᓗᓂ ᓱᒃᑲᓕᓪᓗᓂᓗ. ᐊᓕᐊᓇᐃᒋᓪᓗᓂᐅᒃ 
ᐅᓪᓚᖕᓂᖅ, ᕿᒡᒋᖃᑦᑕᕐᓂᖅ, ᑐᖅᖢᓚᑲᑕᖕᓂᕐᓗ. 
ᐱᔪᒃᓯᓯᑲᐅᑎᒋᓴᕋᐃᖦᖢᓂ. ᐃᓛᓐᓂ ᐅᔾᔨᑦᑎᐊᕈᓐᓃᑲᐅᖅᑐᖅᐸᒃᖢᓂ 
ᑭᓯᐊᓂ ᖁᕕᐊᒋᔭᒥᓂᒃ ᐊᑐᕈᒻᒪᐅᓪᓗᓂ!

	 ᑲᓪᓚ ᒥᑭᓐᓂᖅᓴᐅᓪᓗᓂ ᓂᐱᑭᓐᓂᖅᓴᐅᓪᓗᓂᓗ ᐅᑲᓕᕐᒥᑦ. 
ᐅᖃᓕᒫᕈᒻᒪᐅᓪᓗᓂ, ᑎᑎᕋᐅᔭᕈᒪᕙᒃᖢᓂ, ᓯᓂᓚᐅᑲᐃᓐᓇᐅᔭᕈᒪᓪᓗᓂᓗ. 
ᐃᓱᒪᒋᔭᖃᐃᓐᓇᖅᐸᒃᖢᓂ ᐊᑦᑕᕈᓱᒃᐸᒃᖢᓂᓗ. ᐃᓛᓐᓂ 
ᐅᑲᓕᖅ ᐊᑦᑕᕈᓱᒋᐊᒃᓴᖅ ᐳᐃᒍᖃᑦᑕᖅᖢᓂ, ᑕᐃᒪᐃᓐᓂᖓᓄᑦ 
ᐅᔾᔨᖅᓱᓕᖅᐸᒃᖢᓂ ᐃᒻᒥᓂᒃ ᐅᑲᓕᕐᒥᒡᓗ.

	 ᐊᔾᔨᒌᖏᑦᑎᐊᕋᓗᐊᖅᖢᑎᒃ, ᐅᑲᓕᒃᑯᒃ ᑲᓪᓚᒃᑯᒃ 
ᐱᑦᑎᐊᖃᑦᑕᐅᑎᑦᑎᐊᖅᐸᒃᖢᑎᒃ. ᐅᑲᓕ ᑲᓪᓚᐅᑉ 
ᐱᖃᓐᓇᕆᓛᕆᓪᓗᓂᐅᒃ, ᑲᓪᓚᐅᓪᓗ ᐅᑲᓕᖅ 
ᐱᖃᓐᓇᕆᓛᕆᒋᓪᓗᓂᐅᒃ.
	 ᐅᓪᓗᒥ, ᐅᑲᓕᒃᑯᒃ ᑲᓪᓚᒃᑯᒃ ᐊᖏᕐᕋᖅᓯᒪᓪᓗᑎᒃ. ᐅᑭᐅᖑᒐᒥ 
ᐅᓪᓗᐃᑦ ᓇᐃᖦᖢᑎᒃ; ᐅᑲᓕᐅᑉ ᓂᒡᓚᓱᓗᐊᕆᓪᓗᓂᐅᒃ ᓯᓚᒥ 
ᖃᓄᐃᓕᐅᕆᐊᒃᓴᖅ. ᐅᓪᓛᒃᑲᓐᓂᖅ, ᐅᓪᓛᕈᒻᒥᑕᖅᑲᐅᓪᓗᑎᒃ, 
ᒪᑭᑦᑕᐅᑎᓄᓪᓗ ᐱᙳᐊᑲᑕᒃᖢᑎᒃ, ᓯᓚᖅᑲᑎᒥᒃᑕᓗ 
ᓄᓇᒃᑰᕈᑎᖓᓂᒃ ᐳᐊᕐᕆᔭᖅᖢᑎᒃ ᓴᖅᑭᑎᑦᑎᓪᓗᑎᒃ, 
ᐅᓪᓗᕈᒻᒥᑕᖅᑲᐅᓪᓗᑎᒡᓗ. ᒫᓐᓇᐅᔪᖅ ᑲᓪᓚ ᖁᕕᐊᒋᓛᒥᑕ 
ᐃᓚᖓᓐᓂᒃ ᐅᖃᓕᒫᒐᕐᒥᒃ ᐅᖃᓕᒫᖅᖢᓂ, ᐊᒻᒪᓘᓇ ᐅᑲᓕᖅ 
ᑭᐱᙳᔪᖅ. “ᐃᖃᓪᓕᐊᓚᐅᕐᓗᒃ!” ᐅᖃᖅᖢᓂ.

	 ᑲᓪᓚ ᐅᖃᓕᒫᖅᑕᒥᑕ ᐊᓯᐊᓄᑦ ᕿᕕᐊᓚᐅᖖᒌᓐᓇᖅᖢᓂ. 
“ᐃᖃᓪᓕᐊᕈᓐᓇᙱᑦᑐᒍᒃ,” ᑭᐅᓪᓗᓂ. “ᑖᖅᓯᔭᕇᕐᓂᐊᓕᖅᑐᖅ.”
	 “ᐃᖏᕐᕋᔭᓚᐅᕐᓗᒃ ᐊᐳᑎᒃᑯᑦ!” ᐅᖃᕆᓪᓗᓂ ᐅᑲᓕᖅ.
	 “ᐃᖏᕐᕋᔭᒍᓐᓇᖏᑦᑐᒍᒃ,” ᑲᓪᓚ ᐅᖃᒃᑲᓐᓂᖅᐳᖅ. 
“ᐅᖅᓱᖃᙱᓐᓇᓐᓄᒃ.”
	 ᐅᑲᓕᖅ ᓂᓪᓕᑦᑎᐊᙱᖦᖢᓂ ᑭᖑᓪᓖᓂᓗ 
ᑐᑎᑳᓪᓚᒃᑕᖅᖢᓂᒋᒃ. “ᖃᓄᐃᓕᐅᕐᓂᐊᖅᐱᓄᒡᓕ? 
ᑭᐱᖑᕐᔪᐊᓕᕋᒪ!” ᐅᖃᖅᖢᓂ ᕿᓄᐃᓵᕐᓇᓂ.
	 ᑲᓪᓚᓕ ᑖᓐᓇ ᐅᖃᓕᒫᕈᒪᑐᐃᓐᓇᕋᓗᐊᖅᖢᓂ, 
ᐅᖃᓕᒫᖅᑕᓂ ᓂᓚᒥᒃᑎᖦᖢᒍ. “ᑕᕝᕙᓕᑭᐊᖅ 
ᐅᖃᓕᒫᒐᖃᕐᕕᖕᒧᙵᐅᓗᓄᒃ?” ᐊᐱᕆᕗᖅ.
	 ᐅᑲᓕᖅ ᓇᖅᓯᓚᐅᖅᖢᓂ ᐅᖃᖅᖢᓂ, “ᑭᐱᙳᓇᕈᒥᓇᖅᑐᖅ.” 

	 ᑲᓪᓚ ᓴᐃᓕᓪᓗᓂ ᑭᐅᕗᖅ, “ᑭᐱᙳᓇᔾᔮᙱᑦᑐᖅ, 
ᐅᓄᖅᑐᓂᒃ ᐅᖃᓕᒫᒐᕐᓂᒃ ᐅᖃᓕᒫᕈᓐᓇᕐᓂᐊᖅᑐᒍᒃ.”
	 ᐅᑲᓕᖅ ᖃᐅᔨᔪᒪᖅᑰᔨᓕᖅᖢᓂ.
	 “ᐅᖃᓕᒫᒐᖃᕐᕕᖕᒥ ᐃᖅᑲᓇᐃᔭᖅᑐᖅ ᓈᓚᒍᓐᓇᕐᓂᐊᖅᑕᕗᒃ 
ᐅᓂᒃᑳᖅᑎᓪᓗᒍ,” ᑲᓪᓚ ᐅᖃᒃᑲᓐᓂᖅᐳᖅ.
	 ᐅᑲᓕᐅᑉ ᓯᐅᑎᖏᒃ ᖁᕝᕙᖅᐹᓪᓕᖅᖢᑎᒃ.
	 “ᖃᕋᓴᐅᔭᕈᓐᓇᕐᓂᐊᖅᑐᒍᒃ,” ᑲᓪᓚ ᐅᖃᖅᐳᖅ.
	 ᐅᑲᓕᖅ ᖁᒻᒧᓪᓗ ᐊᒻᒧᓪᓗ ᕿᒡᒋᑲᑕᓕᖅᖢᓂ.
	 “ᓄᓇᑦᑎᓐᓂ ᖃᓄᐃᓕᐅᕐᓂᐊᕐᒪᖔᑦᑕ 
ᖃᐅᔨᔪᓐᓇᕐᓂᐊᕐᒥᔪᒍᒃ,” ᑲᓪᓚ ᐅᖃᖅᖢᓂ.
	 ᐅᑲᓕᐅᑉ ᕿᒡᒋᕐᓂᖓ ᖁᒻᒧᒃᑲᓐᓂᕐᓂᖅᓴᐅᓕᖅᖢᓂ.
	 “ᐱᖃᓐᓇᕆᔭᑦᑕ ᐃᓚᖏᓐᓂᒃ ᑕᑯᑐᐃᓐᓇᕆᐊᖃᕐᓂᐊᖅᑐᒍᒃ,”  
ᑲᓪᓚ ᐅᖃᖅᐳᖅ.
	 ᐅᑲᓕᖅ ᐹᒧᑦ ᐅᓪᓚᒃᓯᓪᓗᓂ. “ᐊᑏ ᑕᐃᑯᙵᐅᓕᕐᓗᒃ!” 
ᓂᐱᖅᑯᖅᑐᓪᓗᓂ.

	 ᐅᑲᓕᐅᓪᓗ ᑲᓪᓚᐅᓪᓗ ᐅᖅᑰᔪᑦ ᐊᑎᓪᓗᓂᔾᔪᒃ 
ᖁᓕᑦᑕᐅᔭᑎᒃ, ᐳᐊᓗᑎᒃ, ᓇᓴᑎᒃ, ᓇᓴᕈᕚᑎᒡᓗ. ᐊᓂᒐᒥᒃ 
ᐅᑲᓕᖅ ᐅᓪᓚᒃᓯᓪᓗᓂ.
	 “ᐅᔾᔨᖅᓱᕆᑦ ᐃᖏᕐᕋᔾᔪᑎᓂᒃ ᓄᓇᓯᐅᑎᓂᒡᓗ!” ᑲᓪᓚᐅᑉ 
ᐅᖃᐅᑎᕚ ᑭᖑᓂᐊᓃᖦᖢᓂ.
	 ᓄᓇᓯᐅᑦ ᓄᖅᑲᕆᐊᖃᖅᖢᓂ ᓲᖃᐃ ᐅᑲᓕᖅ ᐅᓪᓚᖕᒪᑦ 
ᐊᖅᑯᑎᒃᑯᑦ. ᐊᖁᑦᑑᑉ ᓄᓇᓯᐅᑎᓂ ᖁᖁᐊᖅᑎᖦᖢᓂᐅᒃ. 
ᐅᑲᓕᖅ ᓱᒃᑲᐃᒡᓕᒐᒥ ᑲᓪᓚᐅᑉ ᓴᓂᐊᓂ ᐱᓱᓚᐅᑲᒃᖢᓂ. 
ᐳᐃᒍᕐᒥᒐᒥ ᓱᒃᑲᓕᓕᕆᓪᓗᓂ ᐅᓪᓚᒃᓯᒐᒥ.
	 ᑲᓪᓚ ᐊᓂᖅᓴᐅᒥᓪᓗᓂ. “ᐅᔾᔨᖅᓱᑦᑎᐊᕆᐊᖃᖅᑐᑎᑦ,” 
ᐅᑲᓕᕐᒧᑦ ᐅᖃᖅᖢᓂ. “ᖁᐊᓴᐅᖕᒪᑦ ᐊᖁᑦᑐᒧᓪᓗ 
ᑕᑯᔭᐅᙱᑐᐃᓐᓇᕆᐊᖃᖅᖢᑎᑦ.”

	 ᑲᓪᓚᐅᑉ ᐅᑲᓕᖅ ᐅᔾᔨᖅᓱᐃᓐᓇᖅᖢᓂᐅᒃ ᐱᓱᖕᓂᓕᒫᕐᒥᖕᓂᒃ. 
ᐊᓱᐃᓛᒡᓕ, ᐅᖃᓕᒫᒐᖃᕐᕕᖕᒧᑦ ᑎᑭᑕᐃᓐᓇᖅᐴᒃ 
ᖃᓄᐃᕐᓗᓚᐅᕋᑎᒃ.
	 ᐅᑲᓕᐅᑉ ᐃᔨᖏᒃ ᐅᐃᑦᑕᑑᖅᖢᑎᒃ ᐊᒡᓕᕈᐊᓗ ᐊᒻᒧᑦ 
ᑲᑕᒃᖢᓂ. ᑕᑯᒐᒥᒃ ᐃᓕᔾᔨᕕᓂᒃ ᐅᓄᖅᑐᐊᓗᖕᓂᒃ ᐅᖃᓕᒫᒐᕐᓂᒃ, 
ᑕᕐᕆᔭᕐᓂᒃ ᕿᓪᓕᖅᑐᓂᒡᓗ. ᑎᓴᒪᓂᒃ ᖃᕋᓴᐅᔭᒃᑯᕕᒃᑕᖃᖅᖢᓂ. 
ᐊᑭᓐᓇᒥᐅᑕᖅ ᑕᑕᓯᒪᓪᓗᓂ ᑐᓴᒐᒃᓴᓂᒃ. ᐅᖃᓕᒫᒐᐃᑦ 
ᐅᓄᕐᓂᖅᓴᐅᓪᓗᑎᒃ ᐅᑲᓕᐅᑉ ᓈᓴᐃᔪᓐᓇᕐᓂᖓᑕ 
ᐅᖓᑖᓄᑦ. ᐃᖅᑲᓇᐃᔭᖅᑎ ᐃᑲᔪᖅᖢᓂ ᑕᕐᕆᔮᒃᓴᒥᒃ 
ᐊᖏᕐᕋᐅᑎᓂᐊᖅᑕᒥᓂᒃ ᐱᔪᒪᖕᒪᑦ.
	 “ᖁᕕᐊᓇᕈᒥᓇᖅᑐᖅ!” ᐅᑲᓕᖅ ᐊᓕᐊᓇᐃᒍᓱᒃᐸᓚᑦᑎᕗᖅ.
	 “ᔅᔅᔅᔅᔅᔅ!” ᑲᓪᓚᐅ ᓂᐱᑭᖁᕙᐅᒃ. “ᐅᖃᓕᒫᒐᖃᕐᕕᖕᒥ 
ᓂᐱᑭᓵᕆᐊᖃᖅᑐᑎᑦ.”
	 ᐅᑲᓕᐅᑉ ᓯᐅᑎᖏᒃ ᑲᑕᒡᔫᒥᓪᓗᑎᒃ ᐊᖏᖅᐳᖅ.

	 ᑲᓪᓚ ᐃᓕᔾᔨᕕᖕᒥᑦ ᐅᖃᓕᒫᒐᕐᓂᒃ ᓂᕈᐊᕆᐊᖅᑐᖅᐳᖅ. 
ᐅᑲᓕᖅ ᖃᕋᓴᐅᔭᖃᖅᑐᒧᐊᕋᒥ ᐃᖏᑉᐳᖅ. ᖃᓄᐃᓕᐅᒐᒃᓴᐃᑦ 
ᐅᓄᑦᑎᐊᖅᖢᑎᒃ ᑕᒪᕐᒥᐊᓗᒡᓗ ᖃᐅᔨᒪᔭᐃᓐᓇᕆᙱᖦᖢᓂᒋᑦ. 
ᐊᓱᐃᓛᒃ ᐊᑕᐅᓯᕐᒥᒃ ᓇᕿᑦᑎᓪᓗᓂ. ᐅᖃᐅᓯᕐᓄᑦ ᐱᙳᐊᕈᑎᒥᒃ!
	 ᐱᙳᐊᓕᖅᖢᓂᐅᒃ. ᐅᖃᐅᓰᑦ ᐃᓕᐅᖅᑲᕆᐊᖃᖅᖢᓂᒋᑦ 
ᐊᑎᖃᐅᓯᕐᓄᑦ ᓱᔾᔪᓯᕐᓄᑦ ᐊᓯᖏᓐᓄᓪᓗ, ᐃᖅᑲᐅᒪᓚᐅᕋᓗᐊᖅᖢᓂ 
ᓂᐱᑭᓵᕆᐊᖃᕐᓂᕐᒥᓂᒃ, ᑭᓯᐊᓂ ᐱᔪᒃᓯᓗᐊᓕᕆᓪᓗᓂ. 
ᐱᙳᐊᖅᑕᒥᓂᒃ ᓵᓚᒃᓴᕌᖓᒥ ᓂᐱᖅᑯᖅᑐᓪᓗᓂ ᐃᒪᐃᓕᕙᒃᖢᓂ, 
“ᐊᓕᐊᓇᐃᑦ!”

	 ᐃᖅᑲᓇᐃᔭᖅᑎ ᐅᑲᓕᐅᑉ ᖃᓂᒋᔭᖓᓄᐊᕋᒥ ᐅᖃᖅᖢᓂ. 
“ᓂᐱᑭᓵᓚᐅᕆᑦ,” ᖁᖓᐅᔭᖅᖢᓂ. “ᐊᓯᑎᑦᑕᐅᖅ 
ᐅᖃᓕᒫᒐᖃᕐᕕᖕᒥ ᐱᓕᕆᖕᒪᑕ.”
	 ᐅᑲᓕᐅᑉ ᓯᐅᑎᖏᒃ ᑲᑕᒃᑲᓐᓂᖅᖢᑎᒃ. “ᒪᒥᐊᓇᖅ,” 
ᐅᖃᖅᐳᖅ. 
	 ᐅᑲᓕᖅ ᑕᑯᓇᓕᖅᖢᓂ ᑭᓱᒃᑲᓐᓂᕐᒥᒃ ᐱᓕᕆᐊᒃᓴᖅᓯᐅᖅᖢᓂ. 
ᑲᒪᓕᖅᖢᓂ ᐱᖃᓐᓇᕆᔭᖏᑦ ᐅᓄᖅᑐᑦ ᑕᕝᕙᓃᖕᒥᔪᑦ! 
ᓱᓇᐅᕝᕙᓕᐅᓇ ᐅᖃᓕᒫᒐᖃᕐᕕᒃ ᐅᐸᒃᑕᐅᒐᔪᒃᑐᕕᓂᖅ, 
ᐃᓱᒪᓪᓗᓂ. ᓯᒃᓯᒃ ᖃᓂᑦᑐᒥ ᑭᐳᒦᑦᑐᖅ. ᐅᑲᓕᐅᑉ 
ᐊᐱᕆᓪᓗᓂᐅᒃ, “ᖃᓄᐃᓕᐅᕋᕕᑦ?”
	 “ᖃᐅᒃᐸᑦ ᖃᐅᔨᓴᖅᑕᐅᓛᕋᑦᑕ ᐊᔪᕈᓐᓃᖅᓴᔪᖓ 
ᐃᓕᓐᓂᐊᕐᕕᒡᔪᐊᒥ,” ᑭᐅᕗᖅ ᓯᒃᓯᒃ.

	 “ᐃᕝᕕᓪᓕ?” ᐅᑲᓕᐅᑉ ᐅᒃᐱᒃ ᐊᐱᕆᕚ, ᓯᒃᓯᐅᑉ 
ᖃᓂᒋᔭᖓᓂ ᖃᕋᓴᐅᔭᖅᑐᖅ.
	 “ᐱᖃᓐᓇᕆᔭᕋ ᐅᖓᓯᒃᑐᒥᒃ ᓄᓇᖃᕐᒪᑦ ᐃᑭᐊᖅᑭᕕᒃᑯᑦ 
ᑎᑎᕋᕐᕕᒋᕙᕋ,” ᐅᒃᐱᒃ ᑭᐅᕗᖅ.
	 ᐅᑲᓕᐅᑉ ᕿᒻᒥᖅ ᑕᑯᓪᓗᓂᐅᒃ ᐃᕐᓂᕐᒥᓂᒃ ᐱᖃᑎᖃᖅᖢᓂ 
ᐅᖃᓕᒫᖑᔭᖅᑑᒃ. “ᐃᕐᓃᑦ ᐃᓕᓐᓂᐊᖅᑎᑉᐱᐅᒃ ᐃᓄᒃᑎᑐᑦ?” 
ᐅᑲᓕᐅᑉ ᐊᐱᕆᕚ.
	 “ᐄ,” ᕿᒻᒥᖅ ᑭᐅᓪᓗᓂ.
	 ᐃᖅᑲᓇᐃᔭᖅᑎᐅᑉ ᐅᐸᒃᑲᓐᓂᖅᖢᓂᐅᒃ ᐅᑲᓕᖅ. 
“ᐊᑏᖓᐃ ᓂᐱᖃᖏᓪᓗᑎᑦ,” ᐃᖅᑲᐃᑎᒋᐊᖅᖢᓂᐅᒃ.
	 ᑲᓪᓚ ᑲᙳᓱᖕᓂᕐᒥᒃ; ᐅᑲᓕᖅ ᓂᐱᖃᖁᙱᒃᑲᓗᐊᕋᒥᐅᒃ. 
“ᖃᐃᓗᑎᑦ ᐅᖃᓕᒫᖃᑎᒋᙶᓚᐅᖖᒑ?” ᑲᓪᓚᐅᑉ ᐊᐱᕆᕚ.

	 ᑲᓪᓚᐅᑉ ᐅᖃᓕᒫᒐᖅ ᓂᕈᐊᖅᑕᖓ ᑕᖅᓴᖃᐅᑦᑎᐊᖅᖢᓂ 
ᖃᓄᐃᙳᐊᖅᑐᖃᐅᖅᖢᓂᓗ. “ᐅᓇ ᐱᒋᐊᙳᐊᖦᖤᕈᒃ,” 
ᐅᖃᐅᑎᓪᓗᓂᐅᒃ.
	 ᐅᑲᓕᐅᑉ ᐅᖃᓕᒫᒐᖅ ᓂᐱᑭᖦᖢᓂ ᕿᒥᕐᕈᐊᓚᐅᑲᒃᖢᓂᐅᒃ. 
ᑲᓪᓚ ᖁᖓᖦᖢᓂ ᖁᕕᐊᓱᒃᑲᒥ. ᑎᒃᑯᐊᖅᑐᓕᖅᖢᓂ 
ᐅᖃᓕᒫᒐᐅᑉ ᐃᓗᐊᓃᑦᑐᒥᒃ ᐅᓂᒃᑲᐅᓯᐊᖑᔪᒧᑦ ᐊᐱᕆᓪᓗᓂ, 
“ᐅᓇ ᑭᓇᐅᖕᒪᑦ?”
	 “ᑖᓐᓇ ᐃᓄᖖᒍᐊᕆᔭᐅᔪᖅ,” ᑲᓪᓚ ᑭᐅᓪᓗᓂ.
	 “ᖃᓄᐃᙳᐊᕐᒪᑦ?” ᐊᐱᕆᒃᑲᓐᓂᖅᖢᓂ ᐅᑲᓕᖅ.
	 “ᐋᒪᐃ, ᖃᐅᔨᒪᙱᑦᑐᖓ,” ᑭᐅᓪᓗᓂ ᑲᓪᓚ, 
ᐊᑲᐅᒃᓴᑦᑎᐊᙱᖦᖢᓂ. “ᐃᒻᒥᓂᒃ ᐅᖃᓕᒫᓪᓗᐊᖅᑕᑦ 
ᖃᐅᔨᓂᐊᕋᕕᑦ.”
	 ᐅᑲᓕᐅᑉ ᓯᐅᑎᖏᒃ ᑲᑕᒃᑲᓐᓂᖅᖢᑎᒃ. “ᒪᒥᐊᓇᖅ, ᑲᓪᓛ,” 
ᐅᖃᖅᖢᓂ.

	 “ᑐᓴᒐᒃᓴᓂᖅᑲᐃ ᐅᖃᓕᒫᖔᕈᕕᑦ ᖁᕕᐊᒋᓂᐊᖅᐸᑎᑦ,” 
ᑲᓪᓚᐅᑉ ᐃᓱᒪᓕᐅᖅᐹ. ᑐᓴᒐᒃᓴᒃᑯᕕᖕᓄᑦ ᑎᒃᑯᐊᖅᖢᓂ.
	 “ᐋᕼᒻᒻᒻᒻ!” ᐅᑲᓕᖅ ᐅᖃᖅᖢᓂ. ᕿᒡᒋᑲᐅᖅᑐᕋᒥ 
ᑕᐃᑯᖓ ᐅᐃᔾᔮᖅᑎᓯᑲᐅᑎᒋᓪᓗᓂᐅᒃ ᐃᓕᓯᕝᕕᒃ. 
ᐅᓄᕐᒪᑕ ᐊᔾᔨᒌᖏᑦᑐᑦ ᑐᓴᒐᒃᓴᒃᑯᕖᑦ. ᐊᑕᐅᓯᖅ ᐃᓚᖓᑦ 
ᐊᓂᕐᓂᖃᙱᑦᑐᓕᕆᔪᖅ, ᐊᑕᐅᓯᕐᓗ ᐱᙳᐊᖅᑕᐅᓲᑦ 
ᒥᒃᓵᓅᖓᓪᓗᓂ, ᐅᑭᐅᖅᑕᖅᑐᒥ ᐃᓅᓯᖃᕐᓂᐅᑉ ᒥᒃᓵᓅᖓᔪᖅ. 
ᐅᑲᓕᖅ ᐊᑕᐅᓯᕐᒥᒃ ᑎᒍᓯᒐᒥ ᕿᒥᕈᐊᓕᖅᖢᓂ. “ᑲᓪᓛ! 
ᐅᓇ ᑕᑯᔭᖅᑐᕈᒃ!” ᐊᑭᒥᓄᑦ ᓂᓪᓕᖅᐳᖅ.
	 “ᓂᐱᑭᓵᓚᐅᕆᓇᐃ,” ᐃᖅᑲᓇᐃᔭᖅᑑᑉ ᐃᖅᑲᐃᑎᑉᐹ. 
“ᐃᒻᒪᖄ ᐅᕙᑦᑎᓐᓂ ᐃᓚᐅᔪᒪᕗᑎᑦ ᐅᖓᓗᓯᒪᓪᓗᑕ 
ᐅᖃᓕᒫᕐᕕᐅᓂᐊᕋᑦᑕ.”

	 ᐅᑲᓕᒃᑯᒃ ᑲᓪᓚᒃᑯᒃ ᐃᖏᖦᖢᑎᒃ ᐊᖕᒐᓗᖓᕕᖕᒥ, ᕿᒻᒥᖅ 
ᐃᓚᐅᓪᓗᓂ ᐃᕐᓂᐊᓗ, ᐊᓯᖏᓪᓗᑦᑕᐅᖅ ᐅᓄᓗᐊᙱᑦᑐᑦ 
ᐃᓚᐅᒋᓪᓗᑎᒃ. ᐃᖅᑲᓇᐃᔭᖅᑎᐅᑉ ᐅᖃᓕᒫᒐᖅ ᒪᒃᐱᖅᖢᓂᐅᒃ. 
ᐅᖃᓕᒫᓕᖅᐳᖅ, “ᑖᓐᓇ ᐅᓂᒃᑳᖅ ᐱᒋᐊᖅᓯᒪᕗᖅ 
ᓄᓇᕐᔪᐊᕗᑦ ᑖᖏᓐᓇᖅᑎᓪᓗᒍ.”
	 “ᖃᓄᐃᒻᒪᑦ?” ᐅᑲᓕᖅ ᐊᐱᕆᓪᓗᓂ.
	 “ᓲᖃᐃᒻᒪ ᓱᓕ ᖃᐅᒪᖃᑦᑕᓚᐅᙱᒻᒪᑦ,” ᑭᐅᑦᑎᐊᖅᖢᓂ 
ᐃᖅᑲᓇᐃᔭᖅᑎ.
	 “ᖃᓄᐃᒻᒪᑦ?” ᐊᐱᕆᒋᕗᖅ ᐅᑲᓕᖅ.
	 “ᓂᐱᖃᙱᓚᐅᕆᑦ, ᐅᑲᓖᖅ!” ᑲᓪᓚ ᐃᓯᔾᔪᒃᐳᖅ 
ᐊᑲᖅᓴᕈᓐᓃᕋᒥ. “ᐊᖏᕐᕋᐅᓪᓗᐊᖅᑐᑎᑦ 
ᐅᓚᕕᓴᖅᓯᑲᑕᐃᓐᓇᕐᓂᐊᕈᕕᑦ ᓂᐱᖃᑲᑕᖕᓂᐊᕈᕕᓪᓗ!”

	 ᐅᑲᓕᐅᑉ ᓯᐅᑎᖏᒃ ᑲᑕᒃᑲᓐᓂᖅᖢᑎᒃ. “ᒪᒥᐊᓇᖅ ᑲᓪᓛ,” 
ᑭᐅᓪᓗᓂ. “ᐊᖏᕐᕋᐅᓂᐊᖅᐳᖓ.” ᓇᖏᖅᓯᒐᒥ, ᐅᖅᑯᒃᓴᕋᒥ, 
ᐊᓂᓪᓗᓂᓗ.
	 ᑲᓪᓚᐅᑉ ᑕᓕᑯᓗᓂ ᑲᐃᐱᒃᖢᓂᒋᒃ. ᐃᖅᑲᓇᐃᔭᖅᑎ 
ᓂᐱᖅᑯᖅᑐᓪᓗᓂ ᐅᖃᓕᒫᒃᑲᓐᓂᓕᕆᕗᖅ, ᑲᓪᓚᓪᓕ 
ᓈᓚᒍᓐᓇᐃᓪᓕᓪᓗᓂ ᐊᑲᖅᓴᙱᓗᐊᒧᑦ. ᐅᑲᓕᕐᓕ ᑕᐃᒪ 
ᓂᐱᖃᓗᐊᖅᑲᐅᖏᑉᐸᑦ ᐊᐱᖅᓱᓗᐊᖅᑲᐅᖏᒃᑯᓂᓗ, ᐃᓱᒪᓪᓗᓂ. 
ᐅᑲᓕᖅ ᐅᖃᓕᒫᖃᑦᑕᖅᐸᑦ ᑐᖅᖢᓚᖃᑦᑕᖏᓪᓗᓂᓗ, ᑲᓪᓚᐅᑉ 
ᐱᓕᕆᖃᑎᒋᖃᑦᑕᕋᔭᕋᓗᐊᖅᐸᐅᒃ ᖁᕕᐊᒋᔭᖏᓐᓂᒃ.

	 ᐅᖓᓗᙳᐊᕐᕕᖕᒥ ᐅᖃᓕᒫᕐᕕᐅᕌᓂᒃᑲᒥᒃ, ᑲᓪᓚ 
ᐊᖏᕐᕋᐅᑎᓂᐊᖅᑕᒥᖕᓂᒃ ᐅᖃᓕᒫᒐᕐᓂᒃ ᐱᓪᓗᓂ. “ᒪᒥᐊᓇᖅ 
ᐱᖃᓐᓇᕆᔭᕋ ᓈᓚᖅᑲᐅᖏᒻᒪᑦ,” ᐅᖃᐅᑎᓪᓗᓂᐅᒃ 
ᐃᖅᑲᓇᐃᔭᖅᑐᖅ.
	 “ᒪᒥᐊᑦᑕᕆᐊᖃᙱᓪᓚᑎᑦ,” ᑭᐅᔭᐅᓪᓗᓂ. “ᐃᓛᓐᓂ 
ᖃᓄᐃᖏᑦᑐᖅ ᐊᐱᖅᓱᖅᖢᓂ. ᐃᒃᓯᕚᑦᑎᐊᖏᓐᓇᖅᑐᖃᕈᓐᓇᖏᒻᒪᑦ 
ᓂᐱᖃᙲᓐᓇᖅᑐᖃᕈᓐᓇᕋᓂᓗ. ᐅᑲᓕᖅ ᖃᓄᐃᓕᐅᑦᑎᐊᒃᑲᐅᕚ?”
	 ᑲᓪᓚ ᐃᓱᒪᑲᐃᓐᓇᖅᖢᓂ. “ᐱᙳᐊᖅᑕᐅᓂᐊᖅᑐᓂᒃ 
ᐸᕐᓇᐃᔪᓐᓇᑦᑎᐊᖅᑐᖅ, ᖁᕕᐊᓱᒃᑎᑦᑎᔪᓐᓇᖅᖢᓂᓗ 
ᓄᒫᓱᒃᑎᓪᓗᖓ. ᐃᔾᔪᐊᖅᓯᔪᓐᓇᑦᑎᐊᖅᖢᓂᓗ ᑭᓇᑐᐃᓐᓇᕐᒥᒃ,” 
ᑲᓪᓚᐅᑉ ᑭᐅᓪᓗᓂᐅᒃ.

29



30



	 “ᐃᒻᒪᖄ ᐅᑲᓕᐅᑉ ᐊᓕᐊᓇᐃᒋᔭᖏᓐᓂᒃ 
ᐆᒃᑐᕋᓱᓪᓗᐊᖅᑐᑎᑦ,” ᐃᖅᑲᓇᐃᔭᖅᑎ ᐃᓱᒻᒦᕗᖅ.
	 ᑲᓪᓚᐅᑉ ᐅᒥᓂ ᐊᐅᓚᑎᖦᖢᓂᒋᑦ. ᐅᖃᓕᒫᕈᒪᒐᒥ 
ᓂᕈᐊᖅᑕᒥᓂᒃ, ᐅᑲᓕᐅᓪᓗ ᐱᖃᑎᒋᑲᑕᒍᒪᓪᓗᓂᐅᒃ. ᐃᒻᒪᖄ 
ᐊᑐᖅᑕᐃᓐᓇᕆᔪᓐᓇᖅᑕᒃᑲ, ᐃᓱᒪᓪᓗᓂ.
	 ᑲᓪᓚᐅᑉ ᐅᖃᓕᒫᒐᐃᑦ ᐊᑐᖅᑐᐊᖅᑕᓂ ᐅᖃᓕᒫᒐᖃᕐᕕᖕᒥᑦ 
ᐊᖏᕐᕋᐅᑎᓪᓗᓂᒋᑦ. ᐅᑲᓕᖅ ᑲᙳᑦᑎᓯᒪᖅᑰᔨᓪᓗᓂ.
	 “ᒪᒥᐊᓇᖅ ᐅᖃᓕᒫᒐᖃᕐᕕᖕᒥ ᓂᐱᑭᓪᓕᓵᕈᓐᓇᖅᑲᐅᙱᓐᓇᒪ,” 
ᐅᑲᓕᐅᑉ ᐅᖃᐅᑎᓪᓗᓂᐅᒃ.

	 “ᓱᖁᑕᐅᙱᑦᑐᖅ. ᒪᒥᐊᑉᐳᖓ ᐊᑲᕆᖅᑲᐅᖏᓐᓇᒃᑭᑦ,” 
ᑲᓪᓚᐅᑉ ᑭᐅᓪᓗᓂᐅᒃ. “ᐅᖃᓕᒫᕐᓂᖃᐃ 
ᖁᕕᐊᓇᖅᓯᑎᒃᑲᓐᓂᕈᓐᓇᖅᑕᕋ ᐃᓕᖕᓄᑦ ᐊᑕᐅᑦᑎᒃᑰᕈᓐᓄᒃ. 
ᐅᖃᓕᒫᒐᐃᑦ ᐊᖏᕐᕋᐅᑎᖅᑲᐅᔭᒪ ᐃᓚᖓᑦ 
ᐱᓪᓚᑦᑖᖖᒍᐊᕈᑎᒋᓚᐅᕐᓚᕗᒃ?”
	 ᐅᑲᓕᐅᑉ ᓯᐅᑎᖏᒃ ᖁᒻᒧᒃᖢᑎᒃ. “ᐊᓐᓄᕌᙳᐊᕆᔭᖏᑕ 
ᐊᔾᔨᙳᐊᖏᓐᓂᒃ ᐊᑐᕈᓐᓇᖅᐱᓄᒃ?” ᐊᐱᕆᓪᓗᓂ.
	 “ᐄ!” ᑭᐅᓪᓗᓂ ᑲᓪᓚ.
	 “ᐱᙳᐊᓕᕈᑦᑕ ᐱᒋᙳᐊᖅᑕᖏᓐᓂᒃ ᓴᓇᔪᓐᓇᕐᓂᐊᖅᐱᓄᒃ?” 
ᐅᑲᓕᖅ ᐊᐱᕆᓪᓗᓂ.
	 “ᐄ!” ᐃᒡᓚᖅᖢᓂ ᑲᓪᓚ.

	 ᐅᑲᓕᒃᑯᒃ ᑲᓪᓚᒃᑯᒃ ᐅᓐᓄᒃᓴᓕᒫᖅ ᐅᓐᓄᓕᒫᕐᓗ 
ᐅᖃᓕᒫᒐᖅ ᒪᓕᒃᖢᓂᔾᔪᒃ ᐱᙳᐊᖏᓐᓇᖅᐴᒃ. ᐅᑲᓕᖅ 
ᐅᖃᓕᒫᖦᖤᖅᐳᖅ ᑖᓐᓇᐅᙳᐊᖅᖢᓂ ᐱᐊᓂᖕᒪᑦ ᑲᓪᓚᓗ 
ᐅᖃᓕᒫᓕᕆᓪᓗᓂ ᐱᖃᑖᖑᙳᐊᖅᖢᓂ. ᐅᑲᓕᖅ 
ᐊᐱᕆᙳᐊᕌᖓᑦ ᐅᖃᓕᒫᖅᑕᖓᓃᙱᑦᑐᒥᒃ, ᐃᓱᒪᒋᔭᑎᒃ 
ᐋᖅᑭᙳᐊᖅᖢᓂᔾᔪᒃ ᐅᖃᓕᒫᖅᑕᑎᒃ ᑭᐅᙳᐊᖅᐸᒃᖢᑎᒃ. 
ᐃᓛᓐᓂ ᐅᓂᒃᑳᖅ ᑎᔅᓯᓈᕿᑎᓕᖅᐸᒃᖢᓂᒃᑯᒃ. ᐃᒡᓚᒪᔭᒃᖢᑎᒃ.
	 ᐅᖃᓕᒫᖅᑕᑎᒃ ᐃᓱᓕᒃᑳᖓᒥᐅᒃ, ᐋᖅᑭᒃᓱᐃᕙᒃᖢᑎᒃ 
ᑭᖑᓂᖓᒍᑦ ᖃᓄᐃᙳᐊᕐᓂᖏᓐᓂᒃ ᐃᓚᓯᒃᑲᓐᓂᖅᐸᒃᖢᑎᒃ 
ᑎᑎᕋᖅᖢᑎᒃ ᐱᙳᐊᖅᐸᒃᖢᓂᔾᔪᒃ.

	 “ᑕᐃᒪᓐᓇ ᐊᓕᐊᓇᐃᑦᑎᐊᖅᑐᖅ!” ᐅᑲᓕᖅ ᑐᖅᖢᓚᓪᓗᓂ.
	 ᑲᓪᓚ ᖁᖓᖦᖢᓂ. “ᖃᐅᒃᐸᑦ ᒪᑭᓵᓕᓗᓄᒃ 
ᐃᖃᓗᒐᓱᒋᐊᕈᓐᓇᕐᓂᐊᖅᑐᒍᒃ,” ᐅᖃᖅᖢᓂ. ᑲᓪᓚ ᖁᕕᐊᓱᒃᑐᖅ 
ᑲᒪᖃᑎᒋᔪᓐᓇᕋᒥᐅᒃ ᐅᑲᓕᖅ ᐅᖃᓕᒫᕐᓂᖅ ᐃᒃᓯᓐᓇᕈᓐᓇᖏᓐᓇᒥᐅᒃ 
ᐊᓕᐊᓇᐃᒋᓗᐊᒧᑦ. ᖃᐅᔨᒃᑲᓐᓂᕈᒪᑦᑎᐊᓕᖅᖢᓂᓗ ᐅᑲᓕᖅ 
ᑭᓱᓂᒃ ᐃᒃᓯᓐᓇᐃᔪᓐᓇᙱᒻᒪᖔᑦ.
	 “ᐊᑏ!” ᐅᑲᓕᖅ ᐅᖃᖅᐳᖅ. “ᖃᐅᒃᐸᑦ ᐅᖓᑖᒍᑦ 
ᐅᖃᓕᒫᒐᖃᕐᕕᓕᐊᓛᖅᐳᒍᒃ!”
	 ᑲᓪᓚ ᖁᕕᐊᓱᒃᑐᖅ. ᐅᑲᓕᒃᑯᒃ ᐊᔾᔨᒌᙱᕕᒡᔪᐊᕋᓗᐊᖅᖢᑎᒃ, 
ᐱᖃᓐᓇᕇᑦᑎᐊᕋᒥᒃ ᐊᓕᐊᓇᐃᒍᓱᒃᐳᖅ.

ᐱᖃᑎᐊᓗᒌᒃ ᐅᑲᓕᒃᑯᒃ ᑲᓪᓚᒃᑯᒃ ᖃᐅᔨᒪᔫᒃ ᖃᓄᖅ 
ᖁᕕᐊᓇᖅᓯᑎᑦᑐᓐᓇᕐᒪᖔᕐᒥᐅᒃ ᐅᓪᓗᖅ ᓴᐃᓕᓇᖅᑐᖅ. 

ᐅᖃᓕᒫᒐᖃᕐᕕᖕᒨᕐᓂᐊᕋᒥᒃ ᐅᓂᒃᑳᖅᑐᓂᒃ ᑐᓵᔭᖅᑐᕐᓗᑎᒃ, ᐱᖃᑎᖏᓐᓂᒃ 
ᑕᑯᓂᐊᕐᒪᑎᒃ, ᐅᖃᓕᒫᒐᕐᓂᒡᓗ ᐊᖏᕐᕋᐅᔾᔨᓂᐊᕋᒥᒃ!

ᐅᑲᓕᖅ ᓂᐱᑭᓵᕈᓐᓇᖖᒋᒻᒪ ᐱᔭᕐᓂᕈᓱᖖᒋᓚᖅ, ᑲᓪᓚᐅᓪᓗ 
ᓂᖖᒐᕝᕕᒋᓪᓗᓂᐅᒃ. ᐱᖃᓐᓇᕇᖕᓂᖓᑕ ᐆᒃᑐᖅᑕᐅᓂᖓᓂᒃ 

ᐊᓂᒍᐃᔪᓐᓇᖅᐹᒃ?


